Ön söz
Fəlsəfi fikrin ağırlıq mərkəzi artıq neçə əsrdir ki, Avropanın ideya məkanında gah bu, gah da başqa ölkəyə keçsə də, əslində ey​ni bir mədəniyyətin kontekstində fırlanmaqdadır. Düzdür, son əsr​də ABŞ-ın idyea məkanı da mərkəz olmaq iddiası ilə rəqabətə gir​miş​dir. Lakin mahiyyət eynidir. Söhbət əslində eyni bir siviliza​si​yadan, eyni düşüncə tərzindən və eyni bir fəlsəfi ənənədən gedir. 

Daha böyük zaman kəsiyində baxıldıqda fəlsəfi fikrin ağırlıq mərkəzi əvvəl Şərqdə; qədim Şumer, Çin və Hindistanda, sonra o dövr üçün Şərq və Qərbin sintezi olan Yunanıstanda, qədim Ella​da​da, daha sonra isə müsəlman Şərqində qərarlaşmış və ancaq Re​nes​sans dövründə Qərbi Avropaya köçmüşdür ki, sonuncular bu gü​nə qədər də estafeti əldən vermirlər. Yeni dövr Qərb fəlsəfi fik​ri​nin formalaşmasında Orta Əsr İslam mədəniyyətinin və dini-fəlsəfi fik​rinin böyük rolu olsa da, bütövlükdə bu sivilizasiyanı bir sintez ki​mi təqdim etmək əsassız olardı. Çünki Avropa Renes​san​​sında Şərq əsasən vasitəçi rol oynamış, antik mədəniyyətin və qə​dim yu​nan fəlsəfəsinin, avropalılar tərəfindən yenidən mənim​sə​nil​mə​sin​də iştirakçı olmuşdur. Bundan sonra Qərb məhz yeni, fərqli bir is​ti​qamət olaraq formalaşmışdır.

Lakin bununla belə, son əsr ərzində Şərqdə milli dövlətlərin ya​ranması, milli-fəlsəfi fikrin oyanışı yeni bir sintez perspek​tivin​dən xəbər verir. Bu yeni fəlsəfi fikir daha artıq Orta Əsr İslam fəl​sə​fə​sinin sadəcə davamı ola bilməz, çünki Şərqin tənəzzül döv​rün​də Avropa ümumbəşəri fəlsəfi fikrin inkişafı sahəsində misilsiz nai​liy​yətlər əldə etmiş və fəlsəfəni yeni intellektual səviyyəyə qal​dır​​mışdır. Belə olan halda yenidən velosiped icad etməkdənsə, bir tə​rəf​dən, Qərb fəlsəfəsini mənimsəmək, digər tərəfdən də Şərq fəl​sə​fi düşüncəsinin rasional xəttini bərpa etmək yolu ilə yeni dövrün tələblərinə ca​vab verən sintetik fəlsəfi sistem yaradılmalıdır. Bu sis​tem millilik və ümumbəşəriliyi ehtiva etməli, ənənəvi mənə​viy​ya​tın müasir intellektual texnologiya ilə uzlaşması üçün yeni optimal ideya mühiti yaradılmalıdır. Bu ictimai-tarixi vəzifə indi həm də ona görə aktuallaşıb ki, Qərbin daxili mənəvi potensialı tükənmək üzrədir və bəşəriyyət yeni ideya səviyyəsinə qalxmasa böyük böh​ran​la üzləşə bilər.   

Son əsrdə Avropanın dəfələrlə Qərbin mədəni-mənəvi süqu​tun​dan bəhs edilməsi heç də təsadüfi olmayıb, Qərb həyat tərzi​nin ümumbəşəri fəlsəfi düşüncə ənənəsindən fərqli istiqamətdə da​vam etməsinə, fəlsəfənin getdikcə daha çox dərəcədə praqmatik və uti​li​tar dü​şüncə metodologiyası ilə əvəzlənməsinə, onun yerinə təbiət elm​​lərindən törəmə olan pozitiv intellektual-məntiqi sistemlərin, psev​​dofəlsəfi təlimlərin gəlməsinə və bundan doğan mənəvi boşlu​ğa reaksiyadır.  

Qərb intellekt qanadlarında çox uzaqlara uçmuş, həyatın tə​məl prinsiplərindən, fəlsəfi bazisdən ayrı düşmüşdür. Həm də ar​tıq çox uzaqlara getmişdir ki, geri qayıtmaq bir o qədər də asan mə​sələ deyil. «Qayıdış zamanı geridə olan qabağa düşür» hik​mə​ti​ni yada salsaq, sıra Şərqindir. Təməl prinsipləri harada, hansı yol ayrıcında itirmiş​dik​sə, yenidən həmin nöqtədən başlayaraq axtar​saq və bu zaman ye​ni dövrün intellektual imkanlarından istifadə edə bilsək, ola bil​sin ki, fəlsəfi fikrə ikinci nəfəs gətirə bilərik. 

Bu gün islam dünyasında ilk dəfə milli-demokratik dövlət qur​muş Azərbaycanda yeni fəlsəfi axtarışlar yeni ideologiya ax​ta​​rışları ilə əlaqəli olsa da, müəyyən nisbi müstəqilliyə və məxsusi ənə​nəyə malikdir. Özümüzə qayıtmaq və öz milli fikir po​tensia​lı​mız zəminində müasir fəlsəfi sistemlər qurmaq və miili ideo​lo​gi​ya​nı da bu yeni və qədim fəlsəfənin ruhuna uyğun kökləmək yö​nün​də axtarışlar gedir. Bu axtarışların təməlində Zərdüşt, Dədə Qor​qud, Bəhmənyar, Şeyx əl-İşraq durur. Biz milli-mənəvi köklə​ri​mizə, milli-fəlsəfi fikir tariximizə Qərb fəlsəfəsi prizmasından bax​maq məcburiyyətində qalsaq da, müəyyən məqamlarda onlar​la birbaşa ruhani təmas qurmağa, qəlbimizin dərinliyində onları heç bir vasitəçi olmadan duymağa, zaman uçurumunun yaratdığı ögeylik sindromunu aradan götürməyə qadir olduğumuzu sübut etməliyik. 

Oxuculara təqdim olunan bu kitab məhz belə bir niyyətlə ya​zıl​mışdır. 

Hər şeydən əvvəl qeyd edək ki, biz «Şərq» və «Qərb» anla​yış​​larını heç də coğrafi terminlər kimi işlətmirik. Baxmayaraq ki, bu anlayışlar əvvəlcə ölkələrin məhz coğrafi yerləşməsinə uyğun ola​raq işlədilmişdir, lakin sonralar onların simvolik mənaları for​ma​laşmışdır.

Belə ki, əvvəla, Şərq – ənənəviliyin, Qərb isə müasirliyin sim​vo​​lu kimi başa düşülür. Bu baxımdan, Şərqdə və Qərbdə elmin, mə​dəniyyətin, təhsilin xüsusiyyətləri də məkandan daha çox za​man gös​tə​ri​ci​lə​ri i​lə səciyyələnir.

İkincisi, Şərq və Qərb bölgüsü mədəni-mənəvi bölgü kimi, habelə sivilizasiyaların tipi və düşüncə tərzləri arasındakı fərqə görə getdiyindən biz kitabda bu anlayışlardan məhz həmin mə​na​da istifadə edəcəyik. 

Üçüncüsü, və ən başlıcası, Şərq və Qərbi fərqləndirən ən mü​hüm amil münasibətlərin şəxsi, yoxsa ictimai miqyasda qurul​ma​sı​dır. Belə ki, Şərq düşüncəsində məqsəd insanın kamilləşməsi, Qərb düşüncəsində isə – cəmiyyətin təkmilləşdirilməsidir. 

Bəli, Şərq və Qərb coğrafi bölgüdən daha çox, zaman böl​gü​südür. Qədimlik və ənənəvilik müasirliklə, modernləşdirmə ilə qar​şılaşır. Şərq dedikdə, insana əzəldən xas olan, onun ma​hiy​yə​ti​ni ifa​də edən mənəvi-əxlaqi keyfiyyətlər, Qərb dedikdə, insanın ye​ni dövrdə əldə etmiş olduğu intellektual və texnoloji uğurlar ya​da dü​şür. Bu cür başa düşüldükdə, Yeni Dövrə qədər hər hansı bir Qərb sivilizasiyasından danışmaq mümkün deyil. Roma im​pe​ri​yasının süqutundan ta Renessans dövrünə qədər Avropa da Şərq siviliza​si​yasının bir hissəsi idi. Həm də ucqar hissəsi, əyalət idi. Dünyada baş verən əsas proseslər, sivilizasiyanın ağırlıq mər​kə​zi, geopolitik situasiyanı müəyyən edən böyük hadisələr məhz Şərq​də baş ve​rir​di. Avropa ölkələri ancaq bu böyük mədəniyyət mər​kəzləri ilə bağ​lı olmaq dərəcəsinə görə sivilizasiyaya qatıla bilirdi. Təsadüfi de​yil​dir ki, Orta əsrlərdə müsəlman dünyasının təsir dairəsində olan İspaniya elmi-fəlsəfi fikrin inkişafında oyna​dı​​ğı rola görə bütün digər Avropa ölkələrindən öndə gedirdi. Va​ti​kan isə sivilizasi​ya​nın, tərəqqinin yox, sxolastikanın və inkvizi​si​ya​nın ideya mərkəzi idi.  

Varlığın iki böyük əsasının, maddi və mənəvi, hissi-empirik və hissi-estetik başlanğıcının bu və ya digər dövrdəki prioritetliyi bə​​şər sivilizasiyasının müxtəlif zaman kəsiklərində formalaşan müx​​​təlif keyfiyyətli, xarakterli qatlarının fərqləndirilməsi də coğ​ra​fi bölgüyə əsaslanmır. Sadəcə olaraq müasir Avropa «Qərb si​vi​li​zasiyası»nın daşıyıcısına çevrildikdən sonra onun keçmiş za​ma​na ekstrapolyasiyası subyektiv mülahizələrlə həyata keçirilir ki, bu da avropasentrizimin daha bir təzahürüdür. Onların əsas ar​qumenti, əlbəttə, antik sivilizasiyadır. Lakin obyektiv təhlil gös​tərir ki, antik dövrdə yaradılan dəyərlər sistemi müasir Şərq və Qərb bölgüsü baxımından heç bir tərəfə uyğun gəlmir və daha çox dərəcədə sinkretik hadisədir.   

Şərq təfəkküründə ona görə hissi-estetik və metaforik mə​qam ön plana çıxır ki, insan-dünya münasibətlərində bütövlüyün qorunub-saxlanması üçün onlar hissi-empirik və rasional məqam​la​ra nisbətən daha əlverişlidir. Bizim Qərb düşüncəsi kimi sə​ciy​yə​lən​dirdiymiz hissi-empirik metod hadisələrin hissələrə ay​rıl​masını, par​çalanmasını tələb edir. Marksizmin terminologiyası ilə desək, əslində bu, metafizik metoddur. Və Qərbin bütün son​ra​kı uğurla​rı​nın təməlində dünyanın məhz hissə-hissə, konkret his​si təcrübə akt​ları sayəsində öyrənilməsi və bu hissələrin sin​te​zin​dən onun ye​ni, bütöv mənzərəsinin hasil olması dayanır. Bu, əs​lində dünyanın el​mi təhlilidir. Təsadüfi deyildir ki, bir çox təd​qi​qatçıların fikrinə gö​rə, «Elm – Qərbin yeni dinidir».
 Daha doğ​ru​su Qərbin tə​mə​lin​də din yox, elm dayanır.

Lakin Şərq dünyanın bədii-estetik mənzərəsindən çıxış edir. Hissədən yox, bütövdən başlayır. Sonlu olanlar sonsuzluğun, əbədiyyətin bir anı, məqamı kimi götürülür.

Qərb düşüncə tərzinə görə, bütöv – hissələrin cəmidir. Əv​vəl​cə hissələr dərk edilməli, sonra onlardan bütöv konstruksiya alın​ma​lıdır. Bunun üçün isə empirik və rasional idrakın vəhdəti tələb olunur. 

Rasional idrak Şərq üçün də səciyyəvidir. Lakin Şərqdə ra​sional, yəni, əqli fəaliyyət birbaşa bütövün dərkinə yönəldilir. Dü​şüncənin obyekti nə az, nə çox, bütövlükdə kainat, ali məqsəd, əbə​diyyət və nəhayət, Allahın özüdür.

Allah ideyasının birbaşa mənimsənilməsi Qərb düşüncəsi üçün səciyyəvi deyil. Ona görə də, Qərb ya dindən ümumiyyətlə kə​​narda dayanır, ya da Allah ideyasını sadəcə bir simvol kimi qə​bul edərək düşüncənin strukturundan kənarlaşdırır və məhz kə​nar​​da özünü tapmış olur. Qərbdə azadlıq nəinki başqa insan​la​rın, so​sial qurumların, siyasi hakimiyyətin məhdudiyyət sfera​sın​dan, həm də Allahın hər yerdə və hər şeydə iştirakından irəli gə​lən da​xi​li nəzarət sferasından kənara çıxmaqla əldə edilmiş olur. Ona görə də «Allah ölmüşdür» ideyasının müəllifləri (Nitsşe, Hay​degger və s.) Qərbdə az qala azadlıq ideallarının böyük daşı​yı​cı​la​rı, carçıları kimi dəyərləndirilir.

Lakin digər tərəfdən, XIX əsrdən başlayaraq Şərq düşüncə tər​zinə böyük maraq yaranmış və bu iki sivlizasiyanın gələcək sin​te​zindən xəbər verən yeni fəlsəfi və ədəbi-bədii axtarışların əsa​sı qo​yulmuşdur. 

Bu vəhdət ideyasının əsas carçıları O.Şpenqler, U.Bleyk, M.İq​bal kimi, L.N.Tolstoy, Emerson, U.Uitmen, Cübran Xəlil Cüb​ran, Əmin ər Reyhani, Mixail Nüaymə, Həsən bəy Zərdabi, Cə​va​hirləl Nehru kimi şəxsiyyətlərdir. Əslində bu ideyanın beşiyi ba​şında Qərbdə Herder, Kant, Qöte, Şərqdə A.Bakıxanov, M.F.Axun​dov, Cəmaləddin Əfqani kimi zamanını qabaqlayan bö​yük düha sahibləri dayanır. XX əsrin əvvəllərində Şərq və Qərb də​yər​lərinin birləşdirilməsi, milli və dini dəyərləri saxlamaq​la mo​dern​​ləşmək mövqeyi Azərbaycan ziyalıları üçün çox səciy​yə​vi ol​muş​dur. Bu şüarla çıxış edən böyük siyasi xadimlərlə ya​na​şı, Azər​bay​​canda Sabir, M.Hadi, Cavid və Cabbarlı kimi böyük mü​tə​fək​kir-yazıçılar da bu mövzunu həmişə öz yaradıcılığının diqqət mər​kəzində saxlamışlar. 

Lakin Şərq-Qərb tematikasının sistemli şəkildə, elmi-nəzəri səp​​​gidə araşdırılması və bu sahədə böyük xidmətləri olan gör​kəm​li mü​​təfəkkir şairlərin yaradıcılığının məhz bu kontekstdə təd​qiq olun​​ması Azərbaycanda çox gec başlanmışdır. Bu sahədə ilk təd​qi​qat​lar görkəmli şərqşünas alim Aida xanım İmanquli​ye​vaya məx​sus​dur.
 O, öz tədqiqat obyekti kimi Şərq dünyasının Qərb​də yazıb-yaradan üç böyük mütəfəkkirini: C.X.Cübran, Ə.Rey​hani və M.Nüay​məni seçmişdir.
 Əlbəttə, bu seçim professor A.İman​quli​ye​​va​nın ilk ixtisasına görə ərəbşünas olması ilə bağlı​dır. İdeyaları təd​qiq olunan hər üç şəxsiyyət əslən ərəb ölkələ​rin​dən olub Ame​ri​ka və Avropaya köçmüş, Şərq ruhunu Qərb dü​şün​cəsi ilə birləşdir​miş insanlardır. Lakin onların fəlsəfi və ədəbi-bədii irsinin öyrə​nilməsi ərəbşünaslığın hüdudundan çox kənara çıxmış və Azərbay​canda yeni elmi tədqiqat istiqamətinin, Şərq-Qərb kompa​ra​ti​vis​ti​ka​sının yaranmasına səbəb olmuşdur. Sonrakı illərdə bu sə​tirlərin müəl​lifi də bu problemə böyük diqqət yetirmiş və onu ən çox Ca​vid və Cabbar​lı​nın yaradıcılığı timsalında işıqlan​dır​mağa çalış​mışdır. 

Fəlsəfi aspektdə prof. Zümrüd Quluzadə də bu problem üzrə tədqiqat aparmış, «Şərq fəlsəfəsi​nin XIII-XIV-cü əsrlərdə inkişaf qanunauyğunluqları və Qərb-Şərq problemi» mövzusunda kitab yazmışdır.
 Lakin bizim «Qərb» anlayışına münasibətimiz fərqli olduğundan, yəni biz hə​min dövrdə Avropanı Şərqin əyaləti hesab etdiyimizdən, Şərq-Qərb problemin​dən ancaq yeni dövr üçün da​nış​ma​ğı məqbul sayırıq. Bu problemin formalaşdığı, tədqiqat ob​yek​ti​nə çevrildiyi dövr isə məhz XIX əsrin axırları, XX əsrin əvvəlləridir.

Zamanca dünyanın intellektual dərkinin hissi dərkdən son​ra gəlməsi qanunauyğun haldır. Və bir problem kimi fəlsəfi əhə​miy​yət kəsb edən ancaq bu iki düşüncə tərzi və mədəniyyət for​ma​ları arasında münasibətin öyrənilməsidir. Coğrafi mənada Şərq və Qərb olsa-olsa geopolitika problemi sayıla bilər. Sadəcə ola​raq, müa​sir mənada elm Qərbi Avropada yaranıb inkişaf et​di​yin​dən elmə əsaslanan sivilizasiya formasının şərti olaraq «Qərb» ad​lan​dırıl​ma​sı daha məqsədyönlüdür. Reallıqda isə bu gün ABŞ və Ya​po​ni​ya elmi-texnoloji sistemlərin inkişafında liderliyi ələ ke​çir​dik​lərin​dən fəlsəfi və coğrafi bölgü arasındakı adekvatlıq artıq çox​dan sı​ra​dan çıxmışdır. Qərb sivilizasiyası hissə-hissə, damla-damla bü​​tün planetə paylanmışdır və getdikcə daha çox dərəcədə plane​tar hadisəyə çevrilmək cəhdləri göstərir. Qloballaşma da məhz bu də​yər​​lər sisteminin dünyaya yayılması, hamı tərəfindən qəbul olun​​ması və ya hamıya qəbul etdirilməsi proseslə​ri​ni əhatə edir. Dün​yada gedən bu proseslərin dərk olunmuş surətdə, təbii-tarixi in​kişaf yolu ilə, mədəniyyətlərin yüksəlişi, sivilizasiyaların dialoqu sa​yəsində həyata keçməsi üçün mütərəqqi qüvvələrin birgə səyi tə​ləb olunur. Heydər Əliyevin uzaqgörən siyasəti sayəsində Azər​bay​can da bu proseslərin fəal iştirakçısına çevrilmişdir. Bu məsələyə mü​nasibətini Heydər Əliyev belə ifadə etmişdir: «Avropa ölkələri ilə münasibətlərin inkişafında qədim «İpək yolu»nun bərpasını nə​zər​də tutan TRASEKA proqramının həyata keçirilməsinə baş​lan​ma​sı mühüm yer tutur. Bu nəhəng nəqliyyat dəhlizinin mərkəzində yer​ləşən ölkə kimi Azərbaycan Şərqlə Qərbin qovuşmasında mühüm rol oynayır.»
 İndi Azərbaycanda bu strateji kurs prezident İlham Əliyev tərəfindən inamla davam etdi​rilməkdədir.

Biz bu kitabda Şərq və Qərb fenomenlərinin fəlsəfi və coğrafi anlamları arasında fərq üzərində ona görə xüsusi dayanırıq ki, ha​zır​da bir sıra siyasətçilər bu zahiri cəhətdən sui istifadə edir və bu müxtəlifliyi ya coğrafi regionlar, ya da dinlər arasında müxtəliflik​lə bağ​lamağa çalışırlar.

Dünyada yeni inteqrativ meyllərin güclənməsi, xüsusən, qlo​​ballaşma hadisəsi bu mövzuya diqqətin daha da artırılmasını tə​ləb edir və kitabda məsələnin siyasi və iqtisadi aspektlərinə ge​niş yer ve​​rilməsə də, hər halda ümumi mənzərənin bütövlüyünün təmin olun​​ması naminə bununla bağlı ayrıca fəsillər daxil edilmişdir.
Sonluqda bir daha fəlsəfi problematikaya, bu sahədə çağdaş təd​qiqatlara qayıdılır ki, bu da ümumbəşəri idealın formalaşması və bəşəriyyətin keçdiyi tarixi inkişaf yolunun elmi-fəlsəfi prizma​dan dəyərləndirilməsi üçün fəlsəfəyə qayıdış zərurətini vurğulamaq üçün​dür. Çünki yeni dövrün təfəkkür səviyyəsi zamanın irəli sürdü​yü problemləri ümumbəşəri maraqlara uyğun surətdə həll etmək iqtidarında olmalıdır.

